Forskeytið „hund“

Forskeytið hund- á ekkert skylt við skepnuna hund, heldur er þetta fyrri liður orðsins hund-rað og merkir mjög, mikið. Því eru að fornu notuð orð eins og hund-djarfur, hund-margur og í kveðskap er talað um hundvísa jötna.

Enn lifir þetta sem áhersluliður í orðum eins og hundleiðinlegur, hundgamall, hundflatur, hundblautur, en þau merkja ekki leiðinlegur, gamall, flatur eða blautur eins og hundur. Sú geltandi skepna kemur þessum orðum ekkert við!

Snurða

Snurða er í bókstaflegri merkingu harður snúningur á bandi og í afleiddri merkingu ósamkomulag eða önnur vandræði. Í báðum merkingum er talað um að snurða hlaupi á þráðinn.

Allt annað orð er snuðra sem þýðir að njósna, hnusa, snasa, forvitnast. Band og samstarf getur verið snurðulaust – en snuðrulaust er ekki rétt orð.

